
SYAIDUL AZAM BIN KAMARUDIN 
 
 

Disember 2018 
 
 

Pengerusi : Profesor Madya Arba’ie Sujud, PhD 
Fakulti : Bahasa Moden dan Komunikasi 
 

Kajian ini bertujuan mengenal pasti jati diri kebangsaan dalam sajak-sajak yang dikaji, 
menganalisis jati diri kebangsaan dalam sajak-sajak terbitan DBP dan seterusnya 
merumuskan pelestarian jati diri kebangsaan dalam sajak-sajak yang dikaji. Kajian ini 
mengaplikasikan prinsip-prinsip Dasar Kebudayaan Kebangsaan (DKK) 1971 sebagai 
kerangka konseptual dengan menggunakan kaedah kajian iaitu kaedah kepustakaan dan 
kaedah analisis kandungan yang terdiri daripada sajak-sajak terbitan DBP dari tahun 2010 
sehingga tahun 2015, merangkumi kumpulan sajak perseorangan dan antologi sajak 
bersama. Dapatan kajian mendapati sajak-sajak yang dikaji memperakukan bahawa bahasa 
Melayu, kebudayaan Melayu, dan agama Islam sebagai jati diri kebangsaan manakala, 
unsur kebudayaan kaum lain diterima selagi ia tidak bercanggah dengan agama Islam. Hal 
ini sekali gus memperakukan tiga prinsip DKK iaitu kebudayaan Kebangsaan Malaysia 
hendaklah berteraskan kebudayaan rakyat rantau ini, unsur  kebudayaan kaum lain yang 
sesuai dan wajar boleh diterima menjadi unsur kebudayaan kebangsaan dan Islam menjadi 
unsur penting dalam pembentukan kebudayaan kebangsaan. Di samping itu, DBP didapati 
melaksanakan peranannya sebagai satu badan autoriti dalam melestarikan jati diri 
kebangsaan dalam konteks penerbitan sajak-sajak di Malaysia.

Abstract of thesis presented to the Senate of Universiti Putra Malaysia in fulfillment of 
the requirement for the degree of Doctor Philosophy 

NATIONAL IDENTITY IN DEWAN BAHASA DAN PUSTAKA COLLECTION
OF POETRY

By

SYAIDUL AZAM BIN KAMARUDIN 

December 2018

Chairman : Associate Professor Arba’ie Sujud, PhD
Faculty : Modern Language and Communication 

The study aims to identify the national identity in the poems studied, analyzing national 
identity in the poems of the DBP publication and thereby formulating the preservation of 
national identity in the poems studied.  This study applies the principles of National Culture 
Policy (DKK) 1971 as a conceptual framework by using the method of study, namely the 
literature-based method and the content analysis method comprising the poems of DBP's 
publications from 2010 to 2015, individual poems and poetry anthologies.  The findings 
found that the poems studied recommended the Malay language, Malay culture, and Islam 
as the national identity while the other elements of culture were accepted as long as it did 
not conflict with Islam.  This is to certify the three DKK principles in which the National 
Culture of Malaysia should be based on the culture of the people of this region, the elements 
of other cultures that are appropriate and acceptable to be elements of national culture and 
Islam to be an essential element in the formation of national culture.  In addition, DBP has 
been contributed to implementing its role as an authority in preserving national identity in 
the context of publishing poems in Malaysia.

PENDAHULUAN 

1.1 Pengenalan 

Malaysia terdiri daripada rakyat berbilang kaum dengan kepelbagaian latar budaya. 
Dalam konteks ini, jati diri kebangsaan (JDK) menjadi aspek penting dalam pembinaan 
sebuah negara bangsa yang bersatu padu dan harmoni. Hal ini mendapat perhatian yang 
serius sejak awal negara ditubuhkan. 

Bagi sebuah negara yang berdaulat, perlembagaan adalah sumber undang-undang 
tertinggi sesebuah negara dan setiap individu perlu mematuhi keluhurannya. Semasa 
merangka perlembagaan tersebut etnik Melayu dan bukan Melayu bersetuju atas 
beberapa perkara yang sangat penting kepada kestabilan negara yang merujuk kepada 
kontrak sosial. Melalui kontrak sosial ini orang bukan Melayu telah diberikan hak 
kewarganegaraan yang longgar berasaskan prinsip jus soli. Manakala orang Melayu 
diperuntukkan dalam perlembagaan mengenai agama Islam sebagai agama persekutuan, 
bahasa Melayu sebagai bahasa kebangsaan dan kedudukan istimewa orang Melayu serta 
kedudukan raja-raja Melayu atau apa yang dipanggil sebagai unsur-unsur tradisi dalam 
perlembagaan (Nazri Muslim, 2017:13). Tegasnya, keluhuran Perlembagaan negara 
menjadi citra JDK yang dihormati sebagaimana kepentingannya seperti yang dituntut  
dalam Rukun Negara melalui prinsip ketiga. 

Jika dihimbau kembali sejarah kedatangan masyarakat Cina ke Tanah Melayu, kaum 
Cina didapati tidak berhasrat untuk menetap di Tanah Melayu secara kekal. Menurut 
kajian Chow Fong Peng, majoriti orang cina yang datang pada peringkat awal merupakan 
golongan bawahan dan miskin, terdiri dari buruh kasar dan petani yang tidak 
berpendidikan tinggi. Pada waktu itu tafsiran mereka tentang Tanah Melayu sebagai
tempat persinggahan sementara, menyebabkan mereka berpegang kuat kepada lambang 
yang penting untuk mengekalkan ciri kecinaan mereka terutamanya dari segi identiti 
kebudayaan (Lee Yok Fee, 2004:167). Oleh itu mereka menubuhkan persatuan sosial, 
seperti persatuan persaudaraan, persatuan dialek, persatuan mengikut tempat asal China, 
atau kongsi gelap untuk menyediakan asas yang kukuh untuk mengekalkan kebudayaan 
mereka (Yen Ching-Hwang, 2000:10). Seterusnya orang cina menubuhkan sekolah-
sekolah dan memulakan percetakan surat khabar cina untuk mengembangkan 
kebudayaan mereka (Chow Fong Peng, 2012:134).  

Sejajar dengan itu penaungan British ke atas negeri-negeri Melayu telah membawa 
imigran Cina dan India. British berusaha untuk menjadikan Melayu-Bumiputera-pribumi 
dan bukan Melayu sebagai Malayan melalui Malayan Union, tetapi ditolak oleh Melayu. 
British beri kemerdekaan dengan bersyarat, bekerjasama, antara Melayu dan bukan 
Melayu. Politik toleransi, tolak ansur, consocitional politics, dan kontrak sosial Melayu 
bukan Melayu berlaku. Kewarganegaraan diberikan kepada bukan Melayu dengan syarat 
menerima beberapa peruntukan Perlembagaan yang menjaga kepentingan, hak, 
keistimewaan Melayu, bahasa Melayu dan agama Islam (Zainal Abidin Borhan, 

2017:42). Oleh itu, ideologi negara perlu dihormati oleh semua kaum. Lebih penting 
daripada itu, mempraktikkannya dalam amalan bermasyarakat supaya JDK terus 
terpelihara dalam bersaing dengan bangsa-bangsa lain di dunia. 

Kesan terhadap pergolakan antara kaum antaranya dapat dilihat dalam peristiwa 13 Mei 
1969. Pada 13 Mei 1969 telah berlaku rusuhan kaum di Malaysia. Peristiwa berdarah 13 
Mei ini, menjadi episod hitam dalam sejarah negara dengan angka kematian dan 
kemusnahan harta benda. Peristiwa ini menunjukkan reaksi kemuncak pergolakan kaum 
yang telah berlaku di Malaysia. Kua Kia Soong (2008:10-11) melalui kajiannya 
menyatakan bahawa: 

“Perangkaan rasmi menunjukkan bahawa semasa kekacauan 
sivil 13 Mei 1969, 196 dibunuh, 180 tercedera oleh senjata 
api dan 259 tercedera oleh senjata-senjata lain. Menurut 
laporan Majlis Gerakan Negara, seramai 9,143 orang telah 
ditangkap dan 5,561 daripada mereka telah dituduh di 
Mahkamah. Semasa rusuhan tersebut berlaku 6,000 orang 
kehilangan rumah mereka, sekurang-kurangnya 211 buah 
kenderaan rosak atau musnah sementara 753 buah bangunan 
rosak atau hangus akibat kebakaran.” 

Kesannya, darurat telah diisytiharkan dan Parlimen digantung selama dua tahun serta 
pindaan terhadap perlembagaan yang mengehadkan kebebasan bersuara dan Akta 
Hasutan 1948 (Nazri Muslim 2017:24). Di Malaysia selepas tercetusnya peristiwa 13 
Mei, usaha-usaha merangka perpaduan nasional dan jati diri kebangsaan (JDK) ini dapat 
diamati dengan jelas. Umpamanya, kerajaan telah mewujudkan Rukun Negara dan
melaksanakan dasar-dasar tertentu untuk menyatupadukan semua kaum.  

Menurut Jeniri Amir,  (2015: 8-13) seperti Rukun Negara dan Dasar Ekonomi Baru, 
Dasar Kebudayaan Kebangsaan yang dilaksanakan dalam Rancangan Malaysia Kedua 
(1971-1975) digubal sebagai ekoran tercetusnya peristiwa berdarah 13 Mei 1969. Semua 
dasar yang berkaitan dengan ekonomi, pendidikan, bahasa, dan budaya selepas itu 
menjadikan perpaduan dan kesepaduan sosial sebagai tunjang supaya akhirnya akan lahir 
bangsa Malaysia yang memiliki jati diri.  

1.1.1 Kongres Kebudayaan Kebangsaan 

Dalam konteks yang sama, Kementerian Kebudayaan, Belia dan Sukan telah 
mengadakan Kongres Kebudayaan Kebangsaan pada 16-20 Ogos 1971 di Universiti 
Malaya, Kuala Lumpur. Kongres ini diadakan dengan tujuan untuk merangka 
penyelesaian dalam hal berkaitan masyarakat majmuk di Malaysia. Lebih penting lagi, 
untuk membina dan mengangkat jati diri kebangsaan dengan rasa muhibah dan 
kebersamaan. Kongres ini dianggap sebagai sejarah yang penting dalam membincangkan 
asas pembentukan kebudayaan kebangsaan di Malaysia. Kongres telah meliputi aspek 
perbincangan yang luas seperti seminar dasar, seminar kesusasteraan, seminar seni 

muzik, seminar seni tari, seminar seni hias, seminar seni drama, seminar seni dalam 
perusahaan, seminar seni bina serta seminar seni pertukangan dan perusahaan. 

1.1.2 Dasar Kebudayaan Kebangsaan  (DKK) 1971 

Berdasarkan Kongres Kebudayaan Kebangsaan (1971) tersebut, sebuah buku khusus 
telah diterbitkan oleh Kementerian Kebudayaan Belia dan Sukan pada tahun 1973. Buku 
berjudul Asas Kebudayaan Kebangsaan ini memuatkan semua kertas kerja yang 
dibentangkan dalam kongres pada 16-20 Ogos 1971 di Universiti Malaya, Kuala 
Lumpur. Berdasarkan rumusan-rumusan yang dicapai dalam kongres itu maka maka tiga 
konsep penting telah ditetapkan oleh kongres untuk menjadi asas kebudayaan 
kebangsaan, iaitu: 

i) Kebudayaan kebangsaan Malaysia haruslah berasaskan 
kebudayaan asli rakyat rantau ini. 

ii) Unsur-unsur kebudayaan lain yang sesuai dan wajar boleh 
diterima menjadi unsur kebudayaan kebangsaan. 

iii) Islam menjadi unsur yang penting dalam pembentukan 
kebudayaan kebangsaan itu. 

Sesuai dan wajar disebut dalam konsep kedua itu haruslah diertikan dalam konteks 
konsep pertama dan ketiga itu, tidak dari nilai-nilai yang lain (Asas Kebudayaan 
Kebangsaan, 1973: vii) 

Menurut pandangan Tengku Alaudin Tengku Abdul Majid (2017:50) tujuan DKK yang 
digubal dalam tahun 1971 itu ialah untuk membentuk kesedaran kenegaraan di kalangan 
penduduk pelbagai kaum di Malaysia melalui penghayatan dan kesedaran budaya 
sebagai faktor pembentuk persefahaman antara kaum yang merupakan prasyarat penting 
bagi pembinaan negara bangsa yang terdiri daripada penduduk pelbagai kaum dan 
budaya. DKK untuk menjadikan budaya sebagai pembentuk jati diri (identiti) negara 
Malaysia dan tidak sebagai pemisah atau pembeza jati diri bangsa-bangsa atau kumpulan 
etnik yang terdapat di negara ini. Dalam beberapa aspeknya, DKK bercorak “supraetnik” 
atau “suprabangsa”. Terasnya ialah warisan budaya pribumi. Maksud “teras” ini tidak 
sempit maknanya, yakni tidak terbatas kepada budaya luaran atau budaya ritualistik 
semata-mata, tetapi lebih penting lagi, mencakupi maksud “teras” dari segi nilainya. Dari 
segi inilah DKK mengambil kira “unsur-unsur budaya bukan Bumiputera” yang nilainya 
sesuai dengan budaya setempat (2017:50). 

1.1.3 DBP Melestarikan Jati Diri Kebangsaan 

Sastera kebangsaan dilihat antara wadah pemupukan JDK pelbagai kaum di negara ini 
melalui peranan yang dimainkan oleh DBP. DBP ditubuhkan dengan tanggungjawab 
memenuhi hasrat negara untuk mempunyai bahasa yang dapat menjadi teras jati diri 
rakyat yang bermaruah. Bahasa Melayu sebagai jati diri dapat menjadi wadah perpaduan 
rakyat berbilang kaum di Malaysia. Dengan tujuan tersebut, DBP menjalankan fungsinya 
berdasarkan Perlembagaan Persekutuan, Perkara 152 yang memperuntukkan kedudukan 

dan peranan bahasa Melayu sebagai bahasa kebangsaan serta bahasa rasmi dan juga 
berdasarkan Akta Bahasa Kebangsaan, Akta Pendidikan, dan Akta DBP sendiri. 

Tugas DBP secara khusus ialah membina dan memperkaya bahasa kebangsaan, 
memperkembangkan bakat sastera dalam masyarakat, mencetak dan menerbitkan bahan 
bacaan dalam bahasa kebangsaan, seterusnya menggalakkan penggunaan bahasa 
kebangsaan yang betul. Matlamat utamanya ialah mengembalikan maruah dan wibawa 
bahasa Melayu selaras dengan statusnya sebagai bahasa kebangsaan dan bahasa rasmi 
seperti yang termaktub dalam Perkara 152, Perlembagaan Persekutuan dan Akta Bahasa 
Kebangsaan 1963/67. 

Matlamat DBP yang tercatat dalam Akta DBP (Semakan 1978, pindaan dan peluasan 
1995) adalah seperti berikut: 

1. Membina dan memperkaya bahasa kebangsaan dalam semua 
bidang termasuk sains dan teknologi. 

2. Memperkembangkan bakat sastera dalam bahasa kebangsaan. 

3. Mencetak atau menerbitkan atau membantu dalam percetakan 
atau penerbitan buku, majalah, risalah dan bentuk-bentuk 
kesusasteraan lain dalam bahasa kebangsaan dan bahasa-bahasa 
lain. 

4. Membakukan ejaan dan sebutan, dan membentuk istilah yang 
sesuai dalam bahasa kebangsaan. 

5. Menggalakkan penggunaan bahasa kebangsaan yang betul. 

6. Menggalakkan penggunaan bahasa kebangsaan supaya digunakan 
secara meluas bagi segala maksud mengikut undang-undang yang 
sedang berkuat kuasa. 

Peranan Bahasa Kebangsaan ini dilihat penting oleh kerajaan dalam membentuk bangsa 
Malaysia. Oleh itu, dalam usaha untuk memupuk perpaduan nasional dan jati diri 
kebangsaan melalui bahasa Melayu, Dasar Bahasa Kebangsaan telah menjadi antara 
elemen yang dititikberatkan. Chew Fong Peng (2000: 2) menyatakan bahawa: 

“Dalam Dasar Bahasa Kebangsaan,  kerajaan menggariskan rancangan 
mengalihbahasakan sekolah yang berbahasa pengantar bahasa Inggeris 
ke bahasa Melayu mulai tahun 1969 di sekolah rendah dan sampai ke 
peringkat universiti pada tahun 1982. Rakyat malaysia secara 
keseluruhannya telah beransur-ansur menerima penggunaan bahasa 
Melayu sebagai bahasa rasmi dan bahasa komunikasi antara kaum.” 

Sesuatu dasar kerajaan akan menjadi sekadar buah fikir sahaja, sekiranya semua pihak 
tidak berusaha untuk menjadikannya kenyataan. Maka, badan-badan tertentu telah 
melakukan pelbagai usaha dalam rangka menjayakan Dasar Bahasa Kebangsaan ini. 



© C
OP

UPM

5

Ternyata bahawa Dasar Bahasa Kebangsaan merupakan strategi dan pendekatan jangka 
panjang untuk memastikan rakyat negara ini mempunyai jati diri dan rasa cinta terhadap 
bahasa Kebangsaan iaitu bahasa Melayu.  Asmah Haji Omar (2015: 176) menyatakan 
bahawa: 

“Interpretasi yang dilakukan terhadap Dasar Bahasa Kebangsaan itu 
boleh dibahagikan kepada dua jenis, iaitu pembinaan bahasa dan 
pelaksanaan dasar bahasa. Kedua-dua jenis ini saling berkaitan, dan 
sudahpun dilakukan oleh pihak-pihak tertentu khususnya Kementerian 
Pendidikan Malaysia, Jabatan Perkhidmatan Awam, institusi 
pengajian tinggi, pejabat kerajaan dan juga badan berkanun. Tiap-tiap 
satu daripada badan ini mempunyai idea sendiri dalam usaha 
menjayakan dasar bahasa. Walau bagaimanapun, idea-idea dan usaha-
usaha mereka itu perlu selaras. Jika tidak, maka akan pincanglah dasar 
berkenaan dan usaha memartabatkan bahasa Melayu takkan ke mana. 
Dengan itu, maka diperlukan satu badan yang menyelaras semua usaha 
dalam memartabatkan bahasa Melayu sebagai bahasa kebangsaan. Di 
sinilah letaknya peranan dan tanggungjawab Dewan Bahasa dan 
Pustaka.”

Dengan hasrat menjadikan bahasa Melayu sebagai bahasa ilmu serta mendukung citra 
nasional, satu badan khas yang dapat memainkan peranan pembinaan dan pengembangan 
bahasa secara sistematik perlu ditubuhkan. Penubuhan "Balai Pustaka” pada 22 Jun 1956 
dilihat antara langkah penting memajukan bahasa Melayu pada ketika itu. Balai Pustaka 
merupakan institusi pertama yang telah ditubuhkan dalam negara yang bertujuan 
membantu kerajaan melaksanakan pengisian bangsa yang akan merdeka. Dengan tujuan 
berteraskan bahasa iaitu, memartabatkan bahasa Melayu sebagai bahasa kebangsaan, 
bahasa rasmi dan bahasa ilmu, Balai Pustaka ditubuhkan sebagai sebuah jabatan kecil di 
bawah Kementerian Pelajaran Malaysia di Johor Bahru, Johor. Melalui kegiatan 
penulisan dan persuratan yang meluas kelak, penubuhan Balai Pustaka ini akan berupaya 
mengukuhkan jati diri kebangsaan yang rapuh ekoran dari negara selepas dijajah. 
Jelasnya, penubuhan Balai Pustaka ini menjadi keutamaan penting kerajaan kerana ia 
telah ditubuhkan terlebih awal berbanding badan kerajaan yang lain.  

Setelah Kongres Bahasa dan Persuratan Melayu Ketiga yang berlangsung di Singapura
dan Johor Bahru pada 16 - 21 September 1956, Balai Pustaka dinamakan sebagai "Dewan 
Bahasa dan Pustaka" (DBP) atas cadangan kongres tersebut. Sebagaimana yang 
dinyatakan dalam Kongres Bahasa dan Persuratan Melayu Ketiga, tujuan asal DBP 
ditubuhkan adalah seperti berikut:  

i).  DBP hendaklah menjadi pusat bagi menjaga hal-ihwal dan 
perkembangan bahasa dan persuratan Melayu supaya tidak 
menchachatkan asal usul bahasa Melayu serta menjadi 
pendorong kepada perkembangan kebudayaan rakyat Tanah 
Melayu kelak. 

ii). DBP hendaklah menyiasat, membongkar dan mengumpulkan 
semula serta menghalusi hasil2 kesusasteraan Melayu 
semenjak zaman purba. (ejaan lama dikekalkan) 

Menurut Asmah Haji Omar (2015:178-182) benih idea yang membawa penubuhan DBP  
sudah muncul lebih awal iaitu dalam Kongres Pertama Persuratan Melayu yang diadakan 
di Hotel Sea View, Singapura pada 12-13 April 1952. Idea ini terus dibangkitkan dan 
dibincangkan dalam Kongres Persuratan Melayu Malaya Kedua yang diadakan pada 1-
2 Januari 1954 di Dewan Sekolah King George V, Seremban. Seterusnya, pada bulan 
Jun 1956 Menteri Pelajaran, (Dato’ Abdul Razak bin Hussein (kemudian Perdana 
Menteri kedua) mengumumkan penubuhan Balai Pustaka dan Ungku Abdul Aziz bin 
Ungku Abdul Hamid dilantik sebagai pengarah. Tiga bulan selepas Balai Pustaka 
ditubuhkan, Kongres Persuratan Melayu Ketiga diadakan. Resolusi penting yang dicapai 
dalam kongres ketiga ini antaranya, menukarkan nama Balai Pustaka kepada Dewan 
Bahasa dan Pustaka. Di sini tujuan, fungsi dan taraf DBP dibentangkan dengan lebih 
jelas. 

Dalam Kongres Bahasa dan Persuratan Ketiga, bahasa  Melayu turut dicadangkan 
menjadi bahasa pengantar di sekolah-sekolah. Seterusnya, melalui ordinan DBP 1959, 
DBP bertukar taraf menjadi badan berkanun. DBP juga diberi autonomi untuk 
menggubal dasar-dasarnya yang khusus, menyusun program pembinaan dan 
perkembangan bahasa dan sastera serta menjalankan kegiatan penerbitan dan perniagaan 
buku.  

Dalam konteks ini DKK dilihat menjadi pemangkin perkembangan sastera kebangsaan 
yang antaranya tercermin melalui kemunculan penulis pelbagai kaum di Malaysia 
melalui pencapaian yang membanggakan. Hal ini diamati oleh Hashim Ismail (2017:10-
11) yang menjelaskan bahawa dari segi perkembangan sastera, DKK membantu sastera 
berkembang dengan dinamik. Penglibatan pelbagai kaum dalam penulisan sastera kreatif 
dapat dilihat dengan kemunculan beberapa nama besar seperti Lim Swee Tin, Uthaya 
Sankar, Seroja Theavy, Jong Chian Lai, Jaya Ramba, Azli Lee Abdullah, Lee Leok Chih, 
Krishnam Maniam, Goh Then Chye, dan Goh Hin San. Mereka menulis dalam bahasa 
kebangsaan dan setanding dengan penulis Malaysia yang lain, malahan Lim Swee Tin 
dan Jong Chian Lai telah memperoleh anugerah S.E.A Write Award. Penulisan mereka 
mendapat sorotan meluas para sarjana tempatan dan hal ini membantu perkembangan 
sastera kebangsaan di peringkat antarabangsa. Sastera kebangsaan secara langsung telah 
membangkitkan semangat patriotisme semua kaum di negara ini. Penulisan dalam bahasa 
kebangsaan dan diceburi oleh penulis daripada pelbagai latar belakang telah sedia kukuh 
sejak zaman-berzaman. Oleh sebab itu, tidak timbul lagi persoalan penulisan sastera 
kebangsaan yang beridentitikan satu-satu kaum.

1.2 Pernyataan Masalah 

Jati Diri Kebangsaan (JDK) adalah teras kepada pembinaan negara bangsa khususnya 
bagi rakyat yang terdiri daripada pelbagai kaum dan berlainan latar budaya seperti di 
Malaysia. Oleh sebab itu, pemahaman dan penghayatan masyarakat terhadap JDK 
menjadi tonggak penting negara. 

Oleh hal yang demikian sebagai bangsa Malaysia, menjadi tanggungjawab semua kaum 
memperkasakan sastera kebangsaan sebagai wadah pemupukan JDK. Menurut Mohd 
Taib  Osman (1971) dan Ismail Husein (1971) sastera kebangsaan ialah sastera yang 

ditulis dalam bahasa Melayu yang menceritakan tentang latar belakang Malaysia; hanya 
sastera Melayu dapat memberi kesedaran kebersamaan rakyat Malaysia pada peringkat 
kenegaraan dan perpaduan sosiobudaya, mengatasi sub budaya pada peringkat rendah. 
Selain itu, Dasar Kebudayaan Kebangsaan (DKK) turut dibentuk pada tahun 1971 untuk 
menangani hal yang sama iaitu untuk membina perpaduan dan JDK antara kaum yang 
terpecah akibat peristiwa 13 Mei 1969. 

Berdasarkan sorotan terhadap korpus kajian tentang JDK terdapat beberapa artikel 
ilmiah yang membincangkan JDK dalam konteks di Malaysia. Antaranya tulisan oleh 
Abdullah Hassan (2009) berjudul “Bahasa Melayu di Persimpangan Antara Jati Diri 
dengan Rempuhan Globalisasi”, Juriah Long dan Zaini Mahbar (2012) berjudul 
“Kedwibahasaan dalam Sistem Pendidikan dan Kaitannya dengan Jati Diri Kebangsaan” 
dan artikel ilmiah oleh Teo Kok Seong (2012) berjudul “Pembinaan Bahasa dan 
Pembinaan Jati Diri Kebangsaan (Nasional)”. Artikel-artikel ini didapati lebih tertumpu 
kepada bahasa Melayu sebagai aspek JDK yang dipentingkan dalam pembinaan negara 
bangsa Malaysia. Di samping itu dua tulisan oleh Zalila Sharif dan Zulkeply Mohamad 
(2010) berjudul “Sumbangan DBP kepada Perkembangan Kesusasteraan Melayu 1970-
1979” dan “Sumbangan DBP kepada Perkembangan Kesusasteraan Melayu 1981-1989” 
lebih tertumpu kepada peranan DBP dalam kegiatan pengembangan sastera pada periode 
tersebut. Namun kajian dan tulisan tentang JDK dalam sajak ternyata masih belum 
komprehensif. Hal ini mewajarkan lebih banyak kajian tentang JDK dilakukan. Oleh itu 
kajian ini bertujuan mengisi kelompongan untuk mengenal pasti JDK dalam sajak-sajak 
terbitan DBP. 

Selanjutnya, Syarahan Inaugural oleh Abdul Latif Bakar (2004) berjudul “Menghayati 
Fungsi Komunikasi Puisi Melayu dalam Pembinaan Jati Diri Warga Malaysia” 
mengundang perhatian lanjut terhadap kajian ini. Walau bagaimanapun, penelitian 
syarahan ini lebih tertumpu kepada fungsi komunikasi puisi Melayu yang melibatkan 
pelbagai genre puisi yang luas. Iaitu merangkumi syair, nazam, berzanji, bongai, 
teromba, pantun, dikir barat, mentera, zikir, gurindam, lagu rakyat dan sajak.  
Seterusnya, kajian oleh Nor Suhaili Saharudin (2013) menjelaskan bahawa penulis sajak 
negeri Sarawak antaranya Abizai, Adi Badiozaman Tuah, Saiee Driss, Hipani Alwi, 
Latifah Mohd Sabli dan Rosani Hiplee mengetengahkan unsur patriotisme dalam 
mengingatkan generasi muda untuk terus mencintai tanah air. Unsur-unsur tersebut ialah 
perasaan cinta dan berbakti kepada tanah air, rasa kagum terhadap adat resam dan tradisi, 
rasa bangga akan sejarah, sanggup berkorban dan anti penjajahan. Kajian ini telah 
mengaplikasikan teori Sistem Pemikiran Bersepadu 4K (Kerohanian, Kebitaraan, 
Kesaintifikan dan Kekreatifan) (SPB4K) janaan Mohd Yusof Hasan. Selain itu, kajian 
oleh Syaidul Azam Kamarudin (2011) menjelaskan bahawa sajak A. Aziz Deraman 
menonjolkan jati diri Melayu yang dapat berperanan sebagai pengiktibaran, membawa 
kemanfaatan dan menemukan kemuafakatan kepada masyarakat. Kajian menggunakan 
teori Pengkaedahan Melayu oleh Hashim Awang. Kajian-kajian ini memperlihatkan 
sajak dapat membantu pemupukan jati diri dengan lebih dinamik. Namun, dalam kajian 
yang dinyatakan di atas, masih belum terdapat pengkaji yang menganalisis JDK dalam 
sajak dengan menggunakan DKK sebagai kerangka kajian. Oleh itu, hal ini telah 
membuka ruang kepada pengkaji untuk menjawab persoalan objektif kedua kajian ini. 

Tulisan oleh Hashim Ismail (2017) berjudul “Kebudayaan Kebangsaan Dicabar” dan 
tulisan oleh Lim Swee Tin (2009) berjudul “Menelusuri Sumbangan Penyair Bukan 
Melayu di Persisiran Alaf ke-21: Satu Sorotan Awal” secara umumnya menunjukkan 
upaya sastera kebangsaan memupuk semangat JDK dalam kalangan penduduk di 
Malaysia yang melibatkan penulis bukan Melayu. Pengamatan juga mendapati bahawa 
penulis sajak bukan Melayu telah memberi sumbangan yang besar dalam kesusasteraan 
nasional. Namun pengamatan adalah terbatas kepada penulis sajak bukan Melayu. Oleh 
hal yang demikian, kajian JDK dalam sajak terbitan DBP yang melibatkan penulis 
Malaysia wajar diusahakan bagi menjawab objektif ketiga kajian ini. 

Maka, kajian ini wajar dilakukan untuk meneliti JDK dalam penulisan sajak. Oleh hal 
yang demikian, kajian ini memilih untuk mengkajinya melalui sajak-sajak yang 
diterbitkan oleh DBP. Kajian ini memperlihatkan sajak sebagai wadah pemupukan JDK 
di negara ini. Selanjutnya kajian ini memperlihatkan bahawa DBP melalui penerbitan 
sajak telah melaksanakan peranannya sebagai satu badan autoriti melestarikan JDK 
dalam konteks penerbitan sajak.

1.3  Objektif Kajian 

Objektif  kajian ini ialah: 

i) Mengenal pasti jati diri kebangsaan dalam sajak-sajak yang 
dikaji.  

ii) Menganalisis jati diri kebangsaan dalam sajak-sajak terbitan 
DBP. 

iii) Merumuskan pelestarian jati diri kebangsaan dalam sajak-
sajak terbitan DBP yang dikaji. 

1.4 Kepentingan Kajian 

Kajian ini seterusnya memberi kepentingan kepada pengkaji, pengkritik, sarjana dan 
khalayak sastera. Dengan pemahaman JDK dapat merangsang psikologi dan sikap 
masyarakat tentang kepentingan mempunyai jati diri yang mantap sekali gus dapat 
menjelaskan falsafah dan peranan DBP. Melalui hasil kajian ini pengkaji melihat bahawa 
khalayak akan dapat melihat sama ada DBP telahpun berjaya ataupun tidak memainkan 
peranannya dalam melestarikan JDK dalam sajak-sajak terbitannya.

1.5 Kaedah Kajian 

1.5.1 Kaedah Kepustakaan 

Maklumat atau bahan yang diperlukan untuk kajian ini didapati menerusi kaedah 
kepustakaan. Pengkaji menggunakan buku, jurnal, laporan tahunan DBP, majalah Dewan 
Sastera, kertas kerja, penulisan ilmiah dan tesis master serta Ph.D. Bahan-bahan tersebut 
diperoleh dari Perpustakaan Sultan Abdul Samad, Universiti Putra Malaysia, Pusat 

Dokumentasi Melayu Dewan Bahasa dan Pustaka, Kuala Lumpur Perpustakaan 
Universiti Teknologi Malaysia dan Perpustakaan Universiti Malaya.  

1.5.2 Kaedah Membaca Teliti (Close Reading) 

Kaedah pembacaan secara  close reading telah dilakukan dalam proses penyaringan ini. 
Taringan (1991:30) mengemukakan tiga teknik untuk membaca dengan berkesan 
antaranya close reading atau membaca teliti. Membaca teliti (close reading) adalah satu 
kaedah yang dapat digunakan untuk memperoleh pemahaman sepenuhnya ke atas satu 
bahan bacaan dengan tujuan antaranya untuk memahami idea pengarang serta 
memahami konsep-konsep yang khas. Proses membaca teliti ini dilakukan dengan 
menanda bahagian-bahagian yang penting dan relevan dengan kajian. Melalui kaedah ini 
pembaca berusaha untuk memahami kandungan teks seterusnya menghubungkan idea 
sampingan dengan idea utama. 

1.5.3 Kaedah Persampelan Bertujuan (purposive sampling)

Selanjutnya pengkaji telah menggunakan teknik persampelan bertujuan (purposive 
sampling). Menurut Chua Yan Piaw (226:2011) persampelan bertujuan ini merujuk 
kepada prosedur persampelan di mana sekumpulan subjek yang mempunyai ciri-ciri 
yang tertentu dipilih sebagai responden.

1.5.4 Kaedah Analisis Kandungan 

Bagi mendapatkan kerangka kajian yang jelas, satu kerangka akan dibina secara eklektik 
iaitu gabungan daripada pengamatan dan pandangan tokoh-tokoh terpilih tentang DKK. 
Gabungan idea-idea ini seterusnya akan menjadi asas untuk tujuan analisis JDK dalam 
sajak-sajak terbitan DBP. Prinsip-prinsipnya akan dibincangkan dengan lebih lanjut 
dalam bab tiga (3). 

1.6 Batasan Kajian  

Sajak-sajak yang akan digunakan dalam kajian ini ialah sajak-sajak terbitan DBP yang 
mengutarakan JDK. Sajak yang dipilih ialah sajak-sajak dari tahun 2010 hingga tahun 
2015 yang merangkumi kumpulan sajak perseorangan dan antologi sajak bersama.

Pemilihan bahan ini disebabkan oleh tempoh tersebut merupakan tahun-tahun yang 
mencabar bagi DBP. Laporan Tahunan DBP tahun 2011 menyatakan bahawa sasaran 
penerbitan buku dan majalah tidak tercapai pada tahun 2011. Kesan yang lebih besar 
adalah terhadap penyebaran ilmu dalam bahasa Melayu kerana buku-buku dan majalah 
DBP sukar diperoleh atau tiada dalam pasaran (Md. Salleh Yaapar, 2011: 27). Laporan 
Tahunan 2012 menjelaskan bahawa kelewatan penerbitan buku dan majalah terbitan 
DBP masih menjadi isu hangat berpunca daripada kegagalan syarikat pemegang konsesi 
penswastaan DBP melaksanakan kerja mengikut perjanjian (Md. Salleh Yaapar, 2012: 
25). Laporan Tahunan DBP tahun 2014 menjelaskan bahawa kerajaan Malaysia 
memutuskan agar DBP mengambil alih fungsi komersial yang diswastakan dan 

melaksanakannya secara penyumberan luar. Keputusan ini dibuat oleh kerajaan atas 
kepentingan nasional dan bagi memastikan tiada kendala dalam pelaksanaan fungsi-
fungsi DBP sebagaimana yang termaktub dalam akta DBP (Md. Salleh Yaapar, 2014: 
27).  

1.7 Definisi Konsep 

Perbincangan seterusnya akan membincangkan istilah penting yang akan digunakan 
dalam kajian ini iaitu “Jati Diri Kebangsaan”.

1.7.1 “Jati Diri ”

Jati diri secara umumnya merangkumi sifat unik dan istimewa yang menjadi amalan 
sehingga kekal dalam diri sesuatu bangsa. Hal ini sebagaimana ditegaskan oleh Abdul 
Latiff Abu Bakar (2004:14) yang mendefinisikan jati diri sebagai kekuatan dalaman, 
ketekalan, ketabahan dan segala yang membawa maksud teguh yang berpasak kukuh 
dalam diri sehingga tidak boleh diganggu gugat.  

John Locke (dalam Abdullah Hassan, 2009) menyatakan bahawa kesamaan seseorang 
individu terkandung dalam kesamaan inti pati mindanya. Inti pati minda yang dibawa 
semenjak kecil sehingga besar ini tidak akan berubah. Perkara ini merupakan 
kesinambungan memori diri. Kesinambungan memori diri yang tidak berubah inilah 
sebenarnya menjadi inti pati kepada jati diri. 
  

Kajian oleh Juriah Long (2012) menjelaskan bahawa konsep jati diri wujud dalam diri 
seseorang pada dua peringkat iaitu pada peringkat individu serta kelompok sosial yang 
dianggotainya. Pada peringkat individu jati diri adalah sifat, ciri dan fikrah yang ada pada 
seseorang individu yang membezakannya dengan individu yang lain. Namun, jati diri 
seseorang individu tidak terhasil daripada komponen psikologi sahaja tetapi ia juga 
terhasil melalui proses sosialisasi individu tersebut dalam masyarakat yang 
dianggotainya. Justeru, jati diri atau identiti diri seseorang individu merangkumi sifat 
dan ciri individu serta ciri sosiobudaya (Edwards 2003; Ta rbouret-Keller, 1997). 

Menurut Rosman Md Yusof (2008) Jati diri adalah proses bagaimana seseorang itu 
membuat pertimbangan berasaskan kepada nilai, budaya dan agama yang dijelmakan 
dalam pemikiran, tindakan dan emosi mereka. Sebagai satu proses yang berterusan, jati 
diri bersifat dinamik yang membolehkannya berkembang sesuai dengan keperluan 
semasa dan masa depan yang pada dasarnya dipengaruhi oleh faktor budaya, agama dan 
nilai.  

Oleh itu, Abdullah Hassan (2009) telah merumuskan ciri-ciri yang membentuk jati diri 
sesuatu bangsa. Beliau telah mengupas definisi jati diri individu dan bangsa 
menggunakan kamus falsafah dan rujukan silang kepada beberapa definisi daripada ahli 
sosiologi, sejarah dan sains politik. Berdasarkan kupasan tersebut dirumuskan bahawa 

terdapat lima ciri yang membentuk jati diri bangsa, yakni bahasa, kebudayaan, agama, 
leluhur dan tempat tinggal yang sama. 
..

1.7.2 “Jati Diri Kebangsaan”

Perbincangan seterusnya akan membincangkan konsep “Jati Diri Kebangsaan” yang 
akan digunakan dalam kajian ini. JDK berkait rapat dengan Nasion (nation) yakni konsep 
teras kepada ideologi nasionalisme. Kajian oleh Teo Kok Seong (200:2012) menjelaskan 
bahawa Nasion (nation), merujuk kepada satu populasi yakni sekelompok manusia yang 
secara unggulnya (i) terdiri daripada satu kumpulan etnik yang memiliki salasilah dan 
sejarah yang sama, (ii) kini mengamalkan satu budaya yang dimiliki bersama 
(termasuklah bertutur dalam satu bahasa), (iii) berada dalam satu wilayah yang jelas 
sempadannya, (iv) kebajikan mereka diuruskan oleh satu pentadbiran pusat/wilayah, dan 
(v) menikmati manfaat sebagai rakyat. Selain semua ini, satu kualiti penting tentang 
nasion ialah kelompok manusia ini wajib memiliki perasaan sayang serta taat terhadap 
kelompok manusia yang mereka anggotai itu (Simpson, 2007).

Oleh itu, tugas bagi merangsang kesedaran untuk bersatu dalam kalangan rakyat dalam 
sesebuah negara yang berdaulat, dan untuk menggalakkan perasaan kekitaan serta 
kesetiaan terhadap negara yang merupakan tanah air/ibu pertiwi, bukan sahaja dilakukan 
dengan memberi perhatian kepada usaha pembinaan jati diri nasional, tetapi yang lebih 
penting lagi ialah ia ikut memberi perhatian kepada usaha pemupukan keinsafan dalam 
kalangan rakyat, tentang peri pentingnya pembentukan satu populasi yang memiliki 
pelbagai ciri nasional yang dikongsi bersama, selain daripada membentuk satu arah tuju 
yang dimiliki bersama (Birch, 1989). 

Terbentuknya jati diri kebangsaan (JDK) dalam kalangan masyarakat pelbagai kaum 
penting dalam membina negara bangsa yang stabil dan maju. Oleh itu, JDK merupakan 
semangat yang muncul daripada perasaan setia kepada negara dengan mendukung 
aspirasinya secara tidak berbelah bagi. Hal ini sejajar dengan pandangan Ahmad 
Mahmood Musanif (2008) bahawa kekuatan jati diri bangsa dan semangat patriotik yang 
utuh sebenarnya menjadi teras pembinaan negara. Dalam konteks ini Amat Johari Moain, 
(2017:101) berpendapat bahawa apa sahaja yang bersifat kebangsaan di Malaysia ini 
mestilah berasaskan kebudayaan Melayu, bahasa Melayu dan agama Islam. Namun 
demikian, unsur-unsur kebudayaan daripada kaum lain boleh dimasukkan dan diserap 
dalam kebudayaan kebangsaan melalui proses penyerapan yang sesuai dan diterima oleh 
masyarakat.  

Sehubungan dengan itu, istilah “jati diri kebangsaan” yang akan digunakan sepanjang 
kajian ini adalah meliputi prinsip-prinsip berikut:

i) Kebudayaan kebangsaan Malaysia haruslah berasaskan 
kebudayaan asli rakyat rantau ini. 

ii) Unsur-unsur kebudayaan lain yang sesuai dan wajar boleh 
diterima menjadi unsur kebudayaan kebangsaan. 

iii) Islam menjadi unsur yang penting dalam pembentukan 
kebudayaan kebangsaan itu. 

Perincian prinsip-prinsip ini dibincangkan dengan lebih lanjut dalam bab tiga (3) tesis 
ini. 

1.8 Definisi Operasional 

Sajak-sajak yang dikaji merujuk kepada sajak-sajak terbitan DBP dari tahun 2010 hingga 
2015 merangkumi kumpulan sajak perseorangan dan antologi sajak bersama. Sajak-sajak 
tersebut akan dianalisis dengan menggunakan prinsip-prinsip DKK sebagai kerangka 
konseptual. Gabungan idea-idea daripada tokoh dan sarjana akan dibincangkan bagi 
mewakili pemikiran jati diri kebangsaan dalam konteks di Malaysia. Berdasarkan 
kerangka konseptual, JDK yang dikemukakan dalam kajian ini merujuk kepada prinsip 
yakni Kebudayaan kebangsaan Malaysia haruslah berasaskan kebudayaan asli rakyat 
rantau ini, unsur-unsur kebudayaan lain yang sesuai dan wajar boleh diterima menjadi 
unsur kebudayaan kebangsaan dan agama Islam menjadi unsur yang penting dalam 
pembentukan kebudayaan kebangsaan itu. Berdasarkan prinsip-prinsip yang dikongsi 
bersama ini, maka terbentuknya satu sifat kebersamaan seterusnya, mewujudkan jati diri 
kebangsaan dalam kalangan masyarakat majmuk di Malaysia. Perincian tentang 
kerangka konseptual ini akan dibincangkan dalam bab tiga (3) tesis ini. 

